
Adil Əliyev: Türkiyədəki seçkilər 
demokratiyanın təntənəsidir

 � Azərbaycan Prezidenti 
İlham Əliyevin həmkarı Rəcəb Tayyib 
Ərdoğanı ilk olaraq təbrik etməsi 
qardaşlığın təntənəsi idi.

Məlum olduğu kimi, iyunun 24-də qardaş 
Türkiyə Respublikasında növbədənkənar prezident 
və parlament seçkiləri keçirildi. Seçkilərdən əvvəl və 
sonrakı prosesləri ümumi götürdükdə bir məsələni 
dəqiq söyləyə bilərik ki, qardaş ölkədəki seçkilər 
demokratiyanın inkarolunmaz qələbəsidir. 

Bu fikirləri “Xalq qəzeti”nə açıqlamasında Milli 
Məclisin deputatı Adil Əliyev bildirib.

O qeyd edib ki, son iki ayda Türkiyədə 
müxalifət üçün yaradılan şərait, CHP, “İYİ” par-
tiyaları liderlərinin bir ayda yüzdən artıq kütləvi 
mitinqlər keçirməsi, həmin tədbirlərin mətbuatda 
işıqlandırılması, hətta iqtidarın əleyhinə olan bütün 
çıxışların işıqlandırılması ilə seçilən FOX TV, 
bundan sonra tirajı yüz minlərlə olan qəzetlərin nəşri 
Türkiyədə demokratiyanın nəinki mövcudluğunun, 
həm də inkişafının sübutudur. 

Türkiyədə çox güclü müxalifət partiyaları var, 
hansı ki, mitinqlərinə yüz minlərlə, hətta mil-
yondan çox insan gəlir: “ Bütün bunlar Türkiyə 
dövlətinin demokratik dəyərlərə yaratdığı şərait, fikir 
plüralizminə göstərdiyi etimadın nəticəsi idi. Lakin 
son sözü xalq dedi. Seçkilərdə nəinki Türkiyədə, 
həm də Azərbaycanda və digər müsəlman və türk 
ölkələrində milyonlarla tərəfdarı olan Rəcəb Tayyib 
Ərdoğan 52 faizdən artıq səslə qalib gəldi. Bu inamlı 
qalibiyyətdə ona Milliyyətçi Hərəkat Partiyası da 
yaxından kömək etdi. Bu, həm də MHP-nin qələbəsi 
kimi qiymətləndirilir. Çünki AKP və MHP koalisiya 
şəklində bu seçkilərə qatılmışdı.”

A.Əliyev sonda vurğulayıb ki, Azərbaycan və 
Türkiyə strateji müttəfiqliyi bundan sonra daha da 
inkişaf edəcək və ümummilli lider Heydər Əliyevin 
“Bir millət iki dövlət” kəlamının gücünü göstərəcək.

Hazırladı:  
Anar TURAN, “Xalq qəzeti”

“Qarabağda qələbəmizə lap az qalıb”
 � Bu il iyunun 26-da Bakının Azadlıq 

meydanında Azərbaycan Respublikası Silahlı 
Qüvvələrinin yaradılmasının 100 illiyi ilə əlaqədar 
keçirilən təntənəli hərbi parad ölkə ictimaiyyətinin ən 
müxtəlif təbəqələri arasında dərin razılıq və məmnunluq 
hissi doğurub. Bu barədə söz düşəndə “Ailələrə dəstək” 
İctimai Birliyinin sədri, Əməkdar müəllim Esmira 
Rəhimova dedi: 

– Mən paradı televiziya 
vasitəsilə dərin maraqla izlədim. 

Tədbir barədə hesabatla rəsmi 
qəzetlərdə diqqətlə tanış oldum. 

Azərbaycan Prezidenti, möhtərəm 
İlham Əliyevin paraddakı 
dərin məzmunlu, parlaq nitqini 
dönə-dönə oxudum. Gəldiyim 
əsas qənaət budur: Qarabağda 
qələbəmizə lap az qalıb!  

Bu möhtəşəm tədbirin 
qəlbimdə doğurduğu sonsuz 
sevinc və qürur hissləri məni 
bir an belə tərk etmir. Bu gün 
Azərbaycanın silahlı qüvvələri 
Vətənin işğal altında olan tor-

paqlarının hər bir qarışını yağı 
düşməndən azad etməyə qadirdir. 
Xalqımızın igid əsgər və zabitləri 
hər an Ali Baş Komandanın 
əmrinə müntəzirdirlər! 

Mən Ermənistan mediasını 
internet vasitəsilə izləyirəm. 
Hiss edirəm ki, işğalçı ölkənin 
hərbi elitası Azərbaycan Ordu-
sunun paradından təşvişə düşüb. 
Bəli, düşmən narahatdır, əndişə 
içindədir. Əslində, bu, gözlənilən 

idi! İşğalçılar Azərbaycanın 
gündən-günə artan hərbi qüdrəti 
qarşısında tab gətirə bilməzlər. Bu 
həqiqəti İrəvanın “başbilənləri” 
nə qədər gec deyil, nəticə 
çıxarmalı, Azərbaycanın tarixi 
torpaqlarını təcili surətdə tərk 
etməlidirlər. 

Paradla bağlı həmkarlarımla, 
tanınmış ziyalılarla tez-tez 
söhbətlərim olur. Hamı Milli 
Ordumuzun güclənməsinə çox 

sevinir. Azərbaycan xalqının, 
ermənilərdən fərqli olaraq özgə 
torpaqlarında gözü yoxdur. Biz 
doğma torpaqlarımızın azad 
edilməsini arzulayırıq və igid, 
hünərvər Azərbaycan əsgərinin 
əli ilə buna mütləq nail olacağıq! 
Qələbə bizimlədir və lap yaxın-
dadır!     

Söhbəti qələmə aldı: 
Məsaim ABDULLAYEV, 

“Xalq qəzeti”    

Qənirə Paşayeva: İşğalı həyata keçirənlər 
mütləq ədalət qarşısında cavab verəcəklər

 � Dünən AŞPA-da "Mədəni irsin qəsdən 
dağıdılması və qanunsuz ticarəti” adlı avstriyalı məruzəçi 
Stefan Şennakın hazırladığı qətnamə layihəsi ətrafında 
müzakirələrdə Azərbaycan nümayəndə heyətinin üzvü 
Qənirə Paşayeva çıxış edərək Ermənistanın işğal etdiyi 
torpaqlarımızda törətdiyi vandalizm aktları barədə geniş 
məlumat verib və Azərbaycan əleyhinə yalanlarla çıxış edən 
Ermənistan heyəti üzvlərinə sərt cavablar ünvanlayıb: 

“Əziz dostlar, bu mövzu mənim 
ölkəm üçün son dərəcə həssasdır və 
mən bəzi məsələləri diqqətinizə çat-
dırmaq istəyirəm. Dərin təəssüf hissi 
ilə bu rəqəmləri bir daha diqqətinizə 
çatdırıram ki, Azərbaycana aid 
 600-dən çox tarixi-memarlıq 
abidələri, arxeoloji abidə, 40 mindən 
artıq əşyanın toplandığı 22 muzey, 4 
rəsm qalereyası, 4,6 milyon kitab və 
əlyazma saxlanan 927 kitabxana, 85 
incəsənət məktəbi, 20 mədəniyyət 
sarayı, 4 dövlət teatrı Ermənistanın 
hərbi təcavüzü nəticəsində işğal 
altındakı ərzilərdə qalıb.

İşğal olunmuş ərazilərdə 
Azərbaycanın mədəni irsini təşkil 
edən mədəniyyət obyektləri xüsusi 
qəddarlıqla məhv edilir. Ermənistan 
işğal etdiyi Azərbaycan torpaqların-

da mədəni sərvətlərin bir çoxunu 
da qəsb edərək özününküləşdirmək 
xətti tutub. Dağlıq Qarabağ 
bölgəsində və ətraf rayonlarda 
Azərbaycanın tarixi-mədəni 
abidələrinə Ermənistanın vurduğu 
ziyanı dəqiq hesablamaq mümkün 
deyil. Çünki talan və məhv edilmiş 
sərvətlər nəinki Azərbaycanın, həm 
də bütün dünya sivilizasiyasının 
misilsiz mədəniyyət nümunələridir. 
Azərbaycanın Ağdam, Füzuli, 
Qubadlı, Laçın, Kəlbəcər və digər 
işğal altındakı rayonlarından, səma 
altında muzey olan Şuşa şəhərindən 
oğurladığı mədəni irs nümunələrinin 
ticarəti də Ermənistanın dövlət 
siyasətinin bir parçasına çevrilib. 
Ona görə də mədəni sərvətlərə 
qarşı təcavüzlərdən bəhs edən bir 

məruzədə bu həqiqətlərin də yer 
alması vacibdir.

Biz sizə, hər bir həmkarımıza 
Azərbaycanın mədəni sərvətlərinə 
qarşı Ermənistanın qəsbkarlıq 
siyasətini əks etdirən bütün materi-
allar və sənədləri təqdim edə bilərik. 
ATƏT-in işğal olunmuş ərazilərdəki 
vəziyyəti araşdıran missiyasının 
hesabatında da bu məsələlər öz 
əksini tapmışdır. Ən dəhşətlisi odur 
ki, Ermənistan dünyada məşhur olan 

Azərbaycan abidələrini məhv edir. 
Ermənistanın bu addımları bütün 
beynəlxalq konvensiyalara ziddir. 
Ermənistan bütün bu konvensiyaları 
pozaraq işğal etdiyi Azərbaycan 
torpaqlarında tarixi-mədəni 
abidələri dağıtmaqda davam edir. 
Tarix və mədəniyyət abidələrinin 
böyük əksəriyyəti məhv edilmişsə 
də, onların hələ qalması ehtimal 
olunanları da var. Qalanları xilas 
etmək son dərəcə vacibdir. Bunun 
üçün isə mütləq bütün Ermənistan 
ərazisində və Ermənistanın işğal 
etdiyi Azərbaycan torpaqlarında 
həmin abidələrin hazırkı vəziyyətini 
diqqətlə araşdırılması çox zəruridir. 
Azərbaycanın Mədəniyyət Nazirliyi 
işğal altındakı ərazilərdə tarix-
mədəniyyət abidələrinin dağıdıl-
masına dair hesabat hazırlayaraq 
UNESCO-ya təqdim edib və 
araşdırma aparmaq üçün missiya 
göndərilməsini tələb edib. Amma 
Ermənistan UNESCO-nun işğal 
altındakı ərazilərdə tarixi abidələrin 
vəziyyətini öyrənmək üçün bitərəf 
missiya göndərməsini əngəlləyib. 
Bütün bunları diqqətə çatdıra-
raq biz sizdən dəstək gözləyirik. 

Biz məruzəçi cənab Şennakın 
məruzəsinin böyük əhəmiyyətini bir 
daha vurğulayaraq, orada öz əksini 
tapan bütün çağırış və tövsiyələri 
dəstələyirik. Eyni zamanda, biz 
Assambleyamızı Ermənistanın 
işğal etdiyi Azərbaycan ərazilərində 
tarixi-mədəni abidələri dağıtması-
na, talan etməsinə və qeyri-qanuni 
ticarətini həyata keçirməsinə də 
laqeyid qalmamağa və bunun 
durdurulmasını Ermənistanın yeni 
rəhbərliyindən tələb etməyə çağırı-
rıq. Çünki o abidələr Azərbaycanla 
yanaşı, dünya mədəniyyətinin də bir 
parçasıdır və onları qorumaq üçün 
Assambleyamız da ciddi addımlar 
atmalıdır”.

Q.Paşayeva müzakirələr zamanı 
Azərbaycan əleyhinə yalanlarla çıxış 
edən Ermənistan heyəti üzvlərinə 
sərt cavablar verib: “Ermənistandan 
olan xanım Zöhrabyan, siz yenə 
Azərbaycan əleyhinə yalan və 
böhtanlarla dolu çıxış etdiniz. 
Əlinizdə heç bir fakt yoxdur , amma 
sizin ölkənizin törətdiyi cinayətləri 
hər kəsin görə bilməsi üçün sadəcə 
əlimdəki bu fotolar və faktlar 
yetərlidir. İşğalı həyata keçirənlər və 
dəstəkləyənlər bir gün mütləq ədalət 
qarşısında cavab verəcəklər! Bunu 
unutmayın!”

Zərifə BƏŞİRQIZI,  
“Xalq qəzeti”

 � Azərbaycan polisinin tarixi Azərbaycan Xalq 
Cümhuriyyətinin yarandığı gündən başlanır. Azərbaycan 
Xalq Cümhuriyyəti Nazirlər Şurasının 1918-ci il 2 iyul 
tarixli sərəncamı ilə Daxili İşlər Nazirliyi tərkibində 
müstəqil Azərbaycan polis orqanları yaradıldı.

Azərbaycan polisi yarandı-
ğı gündən indiyədək–yəni bir 
əsr ərzində xalqın və dövlətin 
mənafeyinə ləyaqətlə xidmət 
etmiş, asayişin və təhlükəsizliyin 
mühafizəsi, sabitliyin və 
əmin-amanlığın qorunması, 
cinayətkarlığa qarşı mübarizə 
kimi məsuliyyətli vəzifələri 
vicdanla yerinə yetirmişdir.

1991-ci il 18 oktyabr 
tarixində “Azərbaycan Respubli-
kasının Dövlət Müstəqilliyi haq-
qında” Konstitusiya Aktı qəbul 
olunduqdan sonra Azərbaycanın 
Daxili İşlər Nazirliyi keçmiş 
SSRİ Daxili İşlər Nazirliyinin 
tabeliyindən çıxmış və həmin 
dövrdən suveren Azərbaycan 
Respublikasının Daxili İşlər Na-
zirliyi kimi fəaliyyət göstərir.

Müstəqilliyimizin ilk 
illərində, təəssüflər olsun 
ki, xalqımız qeyri-sabit icti-
mai-siyasi vəziyyətdə yaşa-
maq məcburiyyətində qaldı. 
Ölkədə naşı insanların siyasi 
hakimiyyəti ələ keçirmələri 
nəticəsində hərc-mərclik 
yaranmış, özbaşınalıq halları 
dözülməz həddə çatmışdı. Qanu-
nazidd şəkildə yaradılmış silahlı 
dəstələr və ayrı-ayrı şəxslər ölkə 
daxilində kriminogen durumu 
gərginləşdirməklə əhalidə qorxu 

hissini son dərəcə artırırdılar. 
Belə bir şəraitin şahidi olan in-
sanlarda dövlət orqanlarına inam 
getdikcə itirdi.

Respublikada baş verən 
hadisələr daxili işlər orqan-
larından da yan keçmədi. 
Cinayətkarlıqla mübarizə 
aparmaq, daxili sabitlik yarat-
maq, hüquq qaydasını qorumaq 
bilavasitə vəzifəsi olan daxili 
işlər orqanları siyasi oyunla-
ra cəlb olunmuşdu. Peşəkar 
polis işçiləri sıxışdırılaraq 
işdən uzaqlaşdırıldılar. Onların 
əvəzinə səriştəsiz, polis adına 
ləkə gətirən, cinayətkarlığa qarşı 
mübarizə aparmaq qabiliyyəti 
və təcrübəsi olmayan şəxslər 
rəhbər vəzifələrə irəli çəkildilər. 
Bunun nəticəsi olaraq dövlətin 
digər qolları kimi daxili işlər 
orqanlarının da nüfuzu getdikcə 
itməkdə idi.

Xalq üzləşdiyi bu faciəli 
problemi aradan qaldıra bilən 
şəxs kimi nicatı ümummilli 
lider Heydər Əliyevdə görürdü. 
1993-cü il iyun ayında xalqımı-
zın israrlı tələbi ilə Bakıya dəvət 
olunan Heydər Əliyev respub-
likamızı daha ağır faciələrdən, 
qardaş qırğınından və vətəndaş 
müharibəsindən qurtardı. 
Cəmiyyətdə ictimai-siyasi sa-

bitlik, əmin-amanlıq tam bərpa 
edildi. Cinayətkarlıqla mübarizə 
günün tələbləri səviyyəsində 
təşkil olundu və kriminogen 
durum nəzarətə götürüldü. 
Dövlətçiliyə təhlükə törətmək 
niyyətində olan cinayətkar 
qruplar qanuni şəkildə 
zərərsizləşdirildilər. İnsan 
hüquq və azadlıqları beynəlxalq 
standartlara uyğun olaraq təmin 
edildi. Təbii ki, ümummilli lide-
rimizin düzgün kadr seçimi bu 
məsələdə əsas rol oynadı. Cənab 
Ramil Usubovu daxili işlər 
naziri təyin etməklə ulu öndər ən 
düzgün qərar qəbul etdi.

Ümummilli lider 1994-
cü il avqustun 9-da imzala-
dığı “Cinayətkarlığa qarşı 
mübarizənin gücləndirilməsi, 

qanunçuluğun və hüquq qay-
dasının möhkəmləndirilməsi 
tədbirləri haqqında” fərman 
mütəşəkkil cinayətkarlığa qarşı 
mübarizədə ölkədə ictimai-siyasi 
asayişin qorunmasında, əhalinin 
sabit həyat tərzi sürməsində və 
təşkilati-hüquqi bazanın yaradı-
laraq möhkəmləndirilməsində 
çox mühüm rol oynadı.

Məhz ümummilli liderin 
rəhbərliyi və nəzarəti altın-
da görülən ciddi tədbirlərlə 
əhalidə olan minlərlə qanunsuz 
saxlanılan odlu silah və sursat 
yığıldı. Qanunvericiliklə nəzərdə 
tutulmayan silahlı birləşmələr 
ləğv edildi. Az vaxt ərzində 
cinayətkar ünsürlər və silahlı 
dəstələr zərərsizləşdirildi. Bu 
isə vətəndaşlarımızın dövlətə, 
onun hüquq-mühafizə orqanları-
na itmiş inamlarının bərpası ilə 
nəticələndi.

Əldə olunan uğurla-

rı və nailiyyətləri yüksək 
qiymətləndirən ümummilli lider 
Heydər Əliyev polisin 80 illik 
yubileyi münasibətilə şəxsi 
heyətə ünvanladığı təbrikdə 
belə demişdir: “Azərbaycan 
polisi dövlətçiliyimiz əleyhinə 
yönəlmiş cinayətkar qəsdlərin 
və başqa qeyri-konstitusion 
əməllərin, vətəndaş qarşıdur-
masının, kütləvi və mütəşəkkil 
cinayətkarlıq təzahürlərinin, 
cəzasızlıq mühitinin aradan qal-
dırılmasında önəmli xidmətlər 
göstərmişdir. Əlamətdar haldır 
ki, daxili işlər orqanlarının şəxsi 
heyəti bütün bu proseslərdə 
Azərbaycan xalqının, 
Azərbaycan dövlətinin maraqla-
rını, özlərinin vətəndaşlıq borc-
larını və xidmətin mənafeyini 
hər şeydən üstün tutmuşdur.”

Ümummilli liderin daxili 
işlər orqanlarının xidmətinə 
verdiyi bu yüksək qiyməti 
şəxsi heyət gələcəyə ünvanlan-
mış strateji vəzifə kimi qəbul 
etmişdir.

Azərbaycan Respublikası 
Prezidentinin 3 iyun 2001-ci il 
tarixli fərmanı ilə “Daxili İşlər 
Nazirliyinin Əsasnaməsi və 

strukturu” təsdiq edilmişdir.
Daxili işlər orqanlarının 

90 illik yubileyi münasibətilə 
keçirilmiş toplantıda Prezi-
dent İlham Əliyev demişdir: 
“Azərbaycan xalqı Azərbaycan 
polisini sevməlidir, ona hörmət 
etməlidir. Bu gün bu hörmət var 
və mən istəyirəm ki, daha da çox 
olsun. Bunu etmək üçün gərək 
siz yaxşı işləyəsiniz, öz gündəlik 
fəaliyyətinizdə yaxşı nəticələr 
göstərəsiniz, cinayətkarlara 
qarşı daha da amansız mübarizə 
aparasınız. Mən bu sahədəki 
fəaliyyətdən razıyam. Demək 
olar ki, Azərbaycanda uzun illər 
ərzində nə cinayətkar dəstə prob-
lem yarada bilər, nə də ki, başqa 
qeyri-qanuni birləşmələr möv-
cuddur. Arzu edirəm ki, bundan 
sonra da doğma Vətənimizə 
ləyaqətlə xidmət edəsiniz. 
Azərbaycanın müstəqilliyinin 
möhkəmlənməsi işində işti-
rak edəsiniz. Azərbaycanda 
bu gözəl vəziyyəti daha da 
möhkəmləndirmək üçün, bu 
gözəl ab-havanı əbədi etmək 
üçün əlinizdən gələni edəsiniz. 
Siz bu vəzifələri ləyaqətlə icra 
edirsiniz.”

Daxili işlər naziri, general-
polkovnik  Ramil Usubov da 
daxili işlər orqanlarının 90 illik 
yubileyi ərəfəsində mətbuata 
verdiyi müsahibədə qeyd etmişdir 
ki, ulu öndər Heydər Əliyevin 
Azərbaycana rəhbərlik etdiyi 
dövrlərdə böyük inkişaf yolu 
keçərək dövlətin mühüm təsisatı 
kimi formalaşmış və təşkilati 
cəhətdən möhkəmlənmiş daxili 
işlər orqanları bu gün Prezident 
İlham Əliyevin xüsusi diqqət və 
qayğısı sayəsində fəaliyyətini 
daha da təkmilləşdirib, 
nailiyyətlərini artırıb...

Respublikada sabitliyin 
möhkəmləndirilməsində, 
cinayətkarlığa qarşı mübarizədə, 
dövlətçiliyin qorunmasında 
müstəsna xidmətlər göstərmiş 
Azərbaycan polisi həm də 
Qarabağ müharibəsi zamanı 
ölkəmizin ərazi bütövlüyü 
uğrunda gedən döyüşlərdə 
yaxından iştirak etmişdir. Da-
xili işlər orqanlarının və Daxili 
Qoşunların şəxsi heyətinin 1695 
əməkdaşı və hərbi qulluqçu-
su şəhid olmuş, 1710 nəfər 
yaralanmışdır. Polis sıralarından 
göstərdiyi igidliyə və hünərə 

görə 67 nəfər “Milli Qəhrəman” 
adına layiq görülmüş, habelə 
1143 nəfər orden və medallarla 
təltif edilmişdir. 

Müstəqil Azərbaycan dövləti, 
bu gün demək olar ki, bir sıra 
nüfuzlu beynəlxalq təşkilatların 
və qurumların subyektidir. Bu 
isə o deməkdir ki, Azərbaycan 
hökumətinin icraya yönəlmiş 
qanunları beynəlxalq standartlara 
uyğun olmalı və icra orqanları 
işini o standartlar çərçivəsində 
qurmalıdır. Mövcud reallıqdan çı-
xış edərək deyə bilərik ki, bu gün 
Azərbaycan polisinin fəaliyyəti, 
iş prinsipi beynəlxalq təşkilatların 
ekspertlərinin tələblərinə tam 
uyğundur.

Bu gün möhtərəm Preziden-
timiz İlham Əliyevin rəhbərliyi 
dövründə Azərbaycan polisi 
fəaliyyətini müasir tələblərə uy-
ğun qurur. Daxili işlər orqanları 
əməkdaşlarının peşəkarlığının, 
dünyagörüşünün artırılma-
sı, beynəlxalq təcrübədən 
bəhrələnməsi istiqamətində 
işlər məqsədyönlü və sistemli 
şəkildə həyata keçirilir. Polis 
əməkdaşları qabaqcıl təcrübənin 
daha səmərəli tətbiqi məqsədi 
ilə Avropa Şurası, ATƏT və 
digər beynəlxalq təşkilatların 
xətti ilə keçirilən və daxili işlər 
orqanlarının fəaliyyətinin baş-
lıca istiqamətlərini əhatə edən 
müxtəlif forum və müşavirələrdə 
mütəmadı olaraq iştirak edirlər.

Bir əsrlik yubileyi 
günlərində əminliklə deyə 
bilərik ki, Azərbaycan polisi, sö-
zün həqiqi mənasında, asayişin 
və sabitliyin keçiyində ləyaqətlə 
dayanır. Azərbaycan Prezidenti, 
Ali Baş Komandan cənab İlham 
Əliyevin qarşıya qoyduğu vəzifə 
və tapşırıqları yerinə yetirməyə 
həmişə hazırıq!

Vüqar SƏRDAROV

İctimai asayişin və 
sabitliyin keşiyində


